
1. Ընթացիկ իրավիճակը և իրավական ակտի ընդունման անհրաժեշտությունը
Հաշվի առնելով, որ Հայաստանի Հանրապետությունն ընտրվել է՝ որպես Կենսաբանական բազմազանության կոնվենցիայի Կողմերի համաժողովի 17-րդ հանդիպման (COP17) նախագահող և հյուրընկալող երկիր՝ գործընթացի արդյունավետ կազմակերպման, ՀՀ նախագահության տեսլականի, առաջնահերթությունների,   COP17-ի շրջանակներում ընդունվելիք որոշումների, բանաձևերի և այլ փաստաթղթերի վերաբերյալ միջազգային գործընկերների դրական մոտեցումների ձևավորման, ինչպես նաև համաժողովի կազմակերպական և բովանդակային հարցերում աջակցության ապահովման նպատակով’ նախատեսվում է առաջիկա տարիների ընթացքում ապահովել COP17-ի ՀՀ նախագահության բանակցային/բովանդակային խմբի ներկայացուցիչների ակտիվ ներգրավվածության ապահովում տարբեր ոլորտային միջազգային համաժողովների, հանդիպումների և քննարկումների ընթացքում։ Նման ներգրավվածությունը զուգորդվելու է COP17-ի ՀՀ նախագահության տեսլականի և առաջնահերթությունների վերաբերյալ տարբեր միջոցառումների, քննարկումների, բանախոսությունների, ելույթների, երկկողմ և բազմակողմ հանդիպումների կազմակերպմամբ։
Այդ նպատակով ԱԳ նախարարի հրամանով ձևավորվել է բանակցային/բովանդակային հարցերի համար պատասխանատու խումբ (task force), որը զբաղվելու է COP17-ի ՀՀ նախագահության առաջնայնությունների նախապատրաստման և համաժողովի օրակարգի հարցերի շուրջ բանակցությունների համակարգման հարցերով: 
2025թ. ընթացքում ԱԳ նախարարության ջանքերով արդեն իսկ ապահովվել է ՀՀ պատվիրակության ակտիվ ներգրավվածությունը և COP17-ի ՀՀ առաջնահերթություններին նվիրված միջոցառումների կազմակերպումը՝ ս․թ․ փետրվարին Հռոմում կայացած Կենսաբանական բազմազանության մասին կոնվենցիայի կողմերի 16-րդ հանդիպման վերագումարված նստաշրջանին (CBD COP16), մարտին Նյու Յորքում կայացած ՄԱԿ Կանանց կարգավիճակի հանձնաժողովի 69-րդ նստաշրջանին (հարակից միջոցառման կազմակերպմամբ), ապրիլին Բիշքեկում ՂՀ նախագահի հովանու ներքո կազմակերպվող «Հանուն կայուն զարգացման գլոբալ լեռնային երկխոսություն․ Բիշքեկ +25» միջազգային համաժողովին, մայիսին Վիեննայում կայացած Հանցավորության կանխարգելման և քրեական արդարադատության ՄԱԿ-ի հանձնաժողովի նստաշրջանին (հարակից միջոցառման կազմակերպմամբ), հունիսին՝ Համբուրգի կայուն զարգացման ֆորումին, հունիսին Բոննում կայացած Կլիմայի փոփոխության մասին ՄԱԿ-ի շրջանակային կոնվենցիայի կողմերի համաժողովի օժանդակ մարմինների 62-րդ նստաշրջանին, հունիսին Նիսում կայացած ՄԱԿ Օվկիանոսի հարցերով համաժողովին (հարակից միջոցառման կազմակերպմամբ), հունիսին Սեվիլիայում կայացած Զարգացման ֆինանսավորման 4-րդ միջազգային համաժողովին, հուլիսին Վիկտորյա Ֆոլզում կայացած Ռամսարի կոնվենցիայի կողմերի 15-րդ համաժողովին, հուլիսին Նյու Յորքում կայացած ՏնտՍոցԽորհ-ի Բարձր մակարդակի քաղաքական ֆորումին (հարակից միջոցառման կազմակերպմամբ)։
Բացի վերոնշյալ հանդիպումներից և համաժողովներից, տարվա ընթացքում նախատեսվում է բանակցային խմբի մասնակցությունը ՄԱԿ մարմինների և գործակալությունների ու միջազգային բնապահպանական կոնվենցիաների շրջանակներում կազմակերպվող խորհրդաժողովներին՝ ՀՀ առաջնայնությունները ներկայացնելու, COP17-ի օրակարգի շուրջ խորհրդատվություններ անցկացնելու, հարակից միջոցառումներ կազմակերպելու և COP17-ի ՀՀ նախագահության միջազգային տեսանելիությունը բարձրացնելու նպատակով: Նման խոշոր միջազգային միջոցառումներից են ՄԱԿ ԳԱ 80-րդ նստաշրջանը, ՄԱԿ Եվրոպայի տնտեսական հանձնաժողովի նստաշրջանը, Բնության պահպանության միջազգային միության (IUCN) Համաշխարհային կոնգրեսը, ՄԱԿ Կլիմայի փոփոխության շրջանակային կոնվենցիայի Կողմերի 30-րդ համաժողովը և Սոցիալական զարգացման երկրորդ համաշխարհային գագաթնաժողովը: Բացի այդ, ս.թ. հոկտեմբերին Աբու Դաբիում և Պանամայում մեկնարկել են COP17-ին ընդառաջ կոնվենցիայի կողմերի համաժողովի օժանդակ մարմինների անդրանիկ նստաշրջանները, որտեղ ՀՀ նախագահությունը հանդես է եկել բարձր տեսանելիությամբ և ակտիվ ներգրավվածությամբ՝ կոնվենցիայի քարտուղարության, կողմերի, այլ շահառուների և տարածաշրջանային և այլ խմբերի հետ, ներկայացրել և քննարկել է COP17-ի արդյունավետության ապահովման եղանակները։ COP17-ի  շրջանակներում միջանկյալ հանդիպումներ են կազմակերպվել նաև Ժնևում, Կամպալայում և Դոհայում:
Հաշվի առնելով վերոգրյալը՝ ԱԳ նախարարության կողմից կազմվել է ընթացիկ տարում նախատեսվող ոլորտային միջազգային համաժողովների և նստաշրջանների ցանկ, որոնց նախատեսվում է ապահովել ՀՀ պատվիրակության մասնակցություն։ Ցանկում ներկայացված է պատվիրակության մասնակցության ապահովման համար ճանապարհածախսի, գիշերակացի և օրապահիկի նախահաշվարկ՝ ըստ յուրաքանչյուր միջոցառմանը ՀՀ պատվիրակության անդամների քանակի և նախատեսվող օրերի՝ համաձայն ՀՀ կառավարության 2005թ. դեկտեմբերի 29-ի N 2335-ն որոշման N 1 հավելվածի 7.1. կետով հաստատված Օտարերկրյա պետություններ գործուղվող աշխատողների գործուղման ծախսերի չափերի։ 
Բացի այդ, այն դեպքերում, երբ նախատեսվում է ՀՀ պատվիրակության կողմից միջոցառման կազմակերպում տվյալ համաժողովի շրջանակներում, նախահաշվարկում ներառվել է նաև 5000 ԱՄՆ դոլար՝ տարբեր կազմակերպչական ծախսերի (դահլիճի ամրագրում, աուդիովիզուալ ծառայություններ, թարգմանություն և այլն) և, ըստ անհրաժեշտության, հյուրասիրության կազմակերպման նպատակով։ 2025 թվականի սեպտեմբերի 26-ի ֆինանսատնտեսական նախարարական կոմիտեի նիստում ներկայացված նախագծով (սեպտեմբեր-դեկտեմբեր) առաջարկվում էր ՀՀ պետական բյուջեի պահուստային ֆոնդից 101,536,8 հազար դրամ հատկացնել ԱԳ նախարարության 1061 ծրագիր 11001 «Արտաքին հարաբերությունների և դիվանագիտության ոլորտում մասնագետների պատրաստում և վերապատրաստում» միջոցառմանը և 1128 ծրագրի 11001 «Օտարերկրյա պետություններում ՀՀ դիվանագիտական ծառայության մարմինների գործունեության կազմակերպում և իրականացում» միջոցառմանը:
Հիմք ընդունելով վերը նշված նիստի N ԿԱ/288-2025 արձանագրության օրակարգով հաստատված 6-րդ կետի պայմանը՝ ԱԳ նախարարությունը հոկտեմբեր ամսվա համար նոր նախագիծ է ներկայացրել փաստացի և նախատեսվող ծախսերի վերաբերյալ՝ 29,749.3 հազար դրամի չափով: Հոկտեմբեր ամսվա ծախսերի նախագիծը քննարկվել է 2025 թվականի հոկտեմբերի 31-ի ֆինանսատնտեսական նախարարական կոմիտեի նիստում, որտեղ տրվել է դրական դիրքորոշում՝ պայմանով՝ նախագիծը լրամշակել փաստացի կատարված ծախսերի շրջանակներում՝ քննարկելով ՀՀ ֆինանսների նախարարության հետ: Հոկտեմբեր ամսվա փաստացի կատարված ծախսերը կազմել են 22,765.2 հազար դրամ: Նոր նախագծով առաջարկվում է ՀՀ պետական բյուջեի պահուստային ֆոնդից հատկացնել 22,765.2 հազար դրամ, որից ԱԳ նախարարության 1061 ծրագրի 11001 «Արտաքին հարաբերությունների և դիվանագիտության ոլորտում մասնագետների պատրաստում և վերապատրաստում» միջոցառմանը՝ 6,765.2 հազար դրամ և 1128 ծրագրի 11001 «Օտարերկրյա պետություններում ՀՀ դիվանագիտական ծառայության մարմինների գործունեության կազմակերպում և իրականացում» միջոցառմանը՝ 16,000.0 հազար դրամ: Նախագծով ներկայացված հաշվարկները աշխատանքային կարգով քննարկվել և համաձայնեցվել են ՀՀ ֆինանսների նախարարության հետ:
Գումարների բաշխումը ծրագրերի միջև պայմանավորված է համաժողովներին, հանդիպումներին և քննարկումներին ինչպես ԱԳ նախարարության կենտրոնական ապարատի, այնպես էլ օտարերկրյա պետություններում ՀՀ դիվանագիտական մարմինների աշխատակիցների ներգրավվածությամբ և դեսպանությունների կողմից  հյուրանոցների ամրագրման հանգամանքով:

2. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից: 
3. Նախագծի ընդունման կապակցությամբ՝ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին
Նախագծի ընդունմամբ ՀՀ պետական բյուջեի պահուստային ֆոնդից ԱԳ նախարարությանը կհատկացվի 22,765.2 հազար դրամ: 
5. Կապը ռազմավարական փաստաթղթերի հետ. 
Նախագիծը համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին։ Նախագծի ընդունումը բխում է Հայաստանի Հանրապետության կառավարության 2021-2026թթ. ծրագրի 4.10 կետի իրականացումից: 

